
Goh xalq ogʻzaki ijodi “bogʻi”da, goh mumtoz adabiyot bagʻrida bolalar 

kitobxonligi shaklida yashab kelgan, oʻtgan asr boshlarida alohida estetik hodisa 

sifatida paydo boʻlgan  bolalar adabiyoti namunalari, oʻz navbatida, munosib baho – 

tadqiq etishni ham talab eta boshladi.  

Vaqtli matbuotda     jadid bobokalonlarimizning “usuli savtiya” maktablari 

uchun oʻquv qoʻllanma, darsliklar yaratish asnosida ijod qilgan turli xil sheʼrlari, 

topishmoq, ertak, kichik hikoya, dostonu masallari; jahon bolalar adabiyotidan 

qilingan tarjimalar va ular taʼsirida yaratilgan sheʼriy ertaklar xususida dastlabki 

mulohazalar koʻzga tashlana bordi. Bu davrda Mahmudxoʻja Behbudiy, 

Munavvarqori Abdurashidxonov, Abdulla Avloniy, Elbek, Shokir Sulaymon, Gʻozi 

Olim Yunusov singari ziyolilar katta avlod vakillari sifatida kichkintoylar 

adabiyotini oʻrganish bilan shugʻullana boshladilar. 30-40-yillarda oʻzbek bolalar 

adabiyoti ham mavzu, ham janr nuqtayi nazaridan boyidi. Bu Gʻafur Gʻulom, 

Abdulla Qahhor, Oybek, Hamid Olimjon, Zafar Diyor, Quddus 

Muhammadiylarning adabiyotga kirib kelishi, bolalik olami bilan bogʻliq xotiralar, 

goʻzal tasavvur, tashbeh va tasvir hamohangligida yaratilgan poetik ifodalar 

kashshofi sifatida iqtidorlarini namoyon eta olganlari bilan izohlanadi. Oʻz-oʻzidan, 

yillar oʻtgan sayin tadqiqotchilar auditoriyasi, oʻrganiladigan muammolar qamrovi 

ham kengayib bordi. Natijada, A.Suyumov, I.Ahmedov, P.Shermuhammedov, 

J.Tursunov, O.Safarov kabi oʻrta avlod vakillari maydonga chiqishdi.  Urushdan  

keyingi yillar, ayniqsa, 70-80-yillarda bolalar adabiyotining “ob-havo”si Poʻlat 

Moʻmin, Miraziz Aʼzam, X.Toʻxtaboyev, T. Adashboyev, Anvar Obidjon, Safar 

Barnoyev asarlari taʼsirida yangilangan boʻlsa, istiqlol yillarida X.Komilov, 

H.Imonberdiyev, Q.Oʻtayev, K.Turdiyeva, U.Abduazimova, Abdurahmon Akbar, 

Z.Moʻminova, Rustam Nazar, Erpoʻlat Baxt, Dilshod Rajab, Zikrilla Neʼmat, Orif 

Toʻxtash, Zafar Isomiddinlar ijodiy tajribalari bois tubdan yangicha qiyofa kasb 

etdi.  Mazkur yillarda B.Imomov, S.Matchonov, M.Jumaboyev, A.Rasulov, 

Q.Qahramonov, R.Barakayev, K.Turdiyeva, Z.Isomiddinov, Z.Ibrohimova, 

B.Ashurovlardek adabiyotimiz toʻplagan tajriba – yutuq va kamchiliklarga 

yetarlicha munosabat bildirishga bel bogʻlagan munaqqidlarning kenja avlodi  

yetishib chiqdi. Biz maqolamizda bugun qutlugʻ 70 yoshni qarshilayotgan, oʻzbek 

bolalar adabiyotining paydo boʻlishi, rivojlanishi, taraqqiyot bosqichlarini tadqiq 

qilishga butun umrini baxshida etib kelayotgan ajoyib olim, filologiya fanlari 

nomzodi, professor Rahmatulla Barakayev hayoti va ijod yoʻliga bir nazar solishni 

lozim topdik.  

Rahmatulla Barakayev 1954-yil 1-fevralda Buxoro viloyatining Vobkent 

tumanida tavallud topdi. U kishining otalari Baraka bobo madrasa koʻrgan, shu 

boisdan ham, ayniqsa, mumtoz adabiyotni juda yaxshi bilgan inson boʻlganlar. 

Baraka bobo bilan Shofirkonda, nevaralari uylanish toʻyida uchrashib, ularning 

davradagi har bir holatni oʻziga xos tarzda Jaloliddin Rumiy, Saʼdiy Sheroziy,  

Alisher Navoiy, Boborahim Mashrablarning mumtoz turkiyu forsiy sheʼriyatidan 

parchalar bilan izohlaydigan mulla boboning savqi tabiiylariga qoyil qolgan atoqli 

navoiyshunos olima Suyima Gʻaniyeva: “Men Rahmatulla adabiyotshunoslikka 

qayerdan qiziqib qolgan desam, buning asosiy sababi mulla Baraka bobo ekanlar-

ku” degan ekanlar. 

XX asrning 60-yillaridagi oddiy qishloq maktabida tahsil olgan 

Rahmatullaning boshlangʻich sinfdanoq badiiy adabiyotga juda mehr qoʻyishiga 

dastlabki oʻqituvchisi Muhabbat opa Olimova sababchi boʻlgan ekanlar. Shunday 

muallimu muallimalar mehri muhabbati sababli u ham ona tili va adabiyoti 

boʻlishga qaror qiladi. Mehribon ustozlarning undovi, ota-onasining qoʻllab-

quvvatlovi uni Nizomiy nomidagi Toshkent davlat pedagogika instituti (hozirgi 

Toshkent davlat pedagogika universiteti)ga yetakladi. Institutda N.Mallayev, 

A.Alimuhamedov, M.Asqarova, T.Boboyev singari oʻz sohasining yetakchi 

olimlaridan olgan tahsillari uning bu sohadagi qiziqishini yanada oshiradi. 

Shogirdining adabiyotga qiziqishi nihoyatda yuqoriligini sezib qolgan taniqli 

navoiyshunos olim N.Mallayev uni 4-bosqichda oʻqib yurgan paytidayoq kafedra 

huzuridagi “Alisher Navoiy” oʻquv muzeyiga ishga oladi. 1975-yil aprelida 

R.Barakayev Namangan shahrida boʻlib oʻtgan respublika olimpiadasida “Navoiy 

gʻazallarida badiiy sanʼatlar” mavzuidagi maʼruza bilan qatnashib, gʻoliblikni qoʻlga 

kiritadi. U oʻqishni tugallaganidan keyin 1975-1980-yillarda Buxoro viloyatining 

Vobkent tumanida maktab oʻqituvchisi, oʻquv ishlari boʻyicha direktor oʻrinbosari, 

tuman xalq taʼlimi boʻlimi metodisti vazifalarida ishlaydi.  

Lekin ilmga boʻlgan qiziqishi uni baribir Toshkentga tortaveradi va 1980-

yilgi mehnat taʼtili paytida Toshkentga, Fanlar akademiyasining Til va adabiyot 

institutiga kelib, oʻzidan bir bosqich avval institutni tugallagan doʻsti 

Q.Qahramonovdan “Bolalar adabiyoti” boʻlimida bir laborant oʻrni boʻshligini bilib 

oladi. Q.Qahramonov uni oʻsha paytdagi boʻlim mudirasi, yoshlarga juda mehri 

baland Malohatxon Abdurahmonova huzuriga olib kiradi. Rahmatullaning eski 

yozuvni bilishi, mumtoz adabiyotga qiziqishi balandligini sezgan opa boʻlimda 

bolalar adabiyotining 1917-yildan oldingi davrdagi holatini biladigan mutaxassis 

yoʻqligini aytib, XX asr boshlari davri boʻyicha ilmiy izlanish olib borishga daʼvat 

qiladi va shu paytning oʻzidayoq “Oʻzbek adabiyoti tarixi” boʻlimining mudiri, 

mashhur navoiyshunos olim A.Hayitmetov suhbatiga olib kirib, domlaga 

tanishtiradi, ulardan ilmiy rahbar boʻlish roziligini ham oladi. Shu bilan 

R.Barakayevning Til va adabiyot institutidagi faoliyati boshlanadi. 

U 1980-yil okyabridan institutda laborant sifatida ish boshladi. Keyinchalik 

katta laborant, stajyor-tadqiqotchi, kichik ilmiy xodim, ilmiy xodim, katta ilmiy 

xodim lavozimlarida faoliyat yuritdi. 1994-yilda mazkur institut huzuridagi Ilmiy 

kengashda 10.01.03 – Oʻzbek adabiyoti tarixi ixtisosligi boʻyicha “XX asr boshlari 

oʻzbek bolalar adabiyoti va Abdulla Avloniy ijodi” mavzusidagi nomzodlik 

dissertatsiyasini himoya qildi.  

U 1994-yildan 2018-yilgacha institutining ilmiy kotibi vazifasida ishladi. 

2018-yildan OʻzR FA Oʻzbek tili, adabiyoti va folklori instituti XX asr oʻzbek 

adabiyoti va hozirgi adabiy jarayon boʻlimi mudiri,  2021-yildan  katta ilmiy xodim 

lavozimida ishlab kelmoqda. 2022-yilda professor ilmiy unvonini oldi. 

R.Barakayev ilmiy izlanishlari oʻzbek maʼrifatparvarlik adabiyoti, adabiy 

aloqalar va tarjimashunoslik, xususan, oʻzbek bolalar adabiyoti yoʻnalishlarida 

boʻlib, ular 10 dan ortiq monografiya va risolalarda, 300 ga yaqin ilmiy va ilmiy-

ommabop maqolalarda oʻz aksini topgan. Olim 60 dan ortiq respublika va 20 dan 

ortiq xorijiy anjumanlarda ilmiy maʼruzalar bilan ishtirok etgan. 

“Bobolardan bolalarga” (1988), “Jonajonim, sheʼriyat” (1997), “Oʻzbek 

bolalar adabiyoti va Abdulla Avloniy ijodi” (2004), hammualliflikda chop etilgan 

“Tursunboy Adashboyev fenomeniga bir nazar” (2014; qayta nashr: 2017); “Badiiy 

tasvir mahorati” (2021) singari monografiyalari ilm ahli – adabiyot muhiblariga 

manzur boʻldi. Hatto “Jonajonim, sheʼriyat” kitobi OʻzR davlat Matbuot 

qoʻmitasining “Bolalar uchun yozilgan eng yaxshi asarlar” tanlovi gʻolibi ham 

boʻldi. O.Safarov, B.Jamilova bilan hamkorlikda tayyorlangan “Bolalar adabiyoti” 

darsligi (2019; qayta nashrlar: 2021; 2022) bir necha yildirki, oliy oʻquv yurtlarida  

darslik sifatida oʻqitib kelinayotgan boʻlsa, R.Barakayev tomonidan soʻngsoʻz va 

lugʻatlar bilan nashrga tayyorlangan Abdulla Avloniy qalamiga mansub  “Muxtasar 

tarixi anbiyo va tarixi islom” asari “Abdulla Avloniy hayot va ijodi” modulini 

talaba-yoshlarga oʻrgatishda qoʻshimcha manba sifatida foydalanilmoqda.  

Mashhur qozoq maʼrifatparvari Abay Qoʻnonboyev “Naqliya soʻzlar” asarida 

uch toifa kishi (gʻayratsiz johil, qaygʻusiz oshiq, shogirdsiz olim)ni tulga qiyoslaydi. 

Darhaqiqat, olimning mavqei, darajasi u yaratgan kashfiyotlar, kitoblari, 

yetishtirgan shogirdlari bilan belgilanadi. Hozirga qadar R.Barakayev ilmiy 

rahbarligida 3 nafar filologiya fanlari nomzodi va 5 nafar filologiya fanlari boʻyicha 

falsafa doktori tayyorlangan boʻlsa, bugungi kunda uning ilmiy rahbarligida 2 nafar 

tayanch doktorant va  mustaqil izlanuvchi filologiya fanlari boʻyicha falsafa doktori 

dissertatsiyasi ustida ish olib bormoqda.  

Rahmatulla Barakayev adabiyotshunos olim va adabiy tanqidchi oʻlaroq OʻzR 

FA Oʻzbek tili, adabiyoti va folklori instituti ilmiy kengashi aʼzosi, Oʻzbek tili, 

adabiyoti va folklori instituti huzuridagi ilmiy darajalar beruvchi 

Dsc.02/30.12.2019.Fil.46.01 raqamli ilmiy kengash ilmiy kotibi, 

Dsc.02/30.12.2019.Fil.46.01 raqamli ilmiy kengash huzuridagi ilmiy seminar aʼzosi, 

“Oʻzbek tili va adabiyoti” va “Adabiy meros” jurnallari tahrir hayʼati aʼzosi sifatida 

jamoatchilik ishlarida ham faol ishtirok etib kelmoqda. 

R.Barakayev bolalar adabiyoti sohasidagi tadqiqotlari uchun 2000-yilda                  

2-darajali “Sogʻlom avlod uchun” ordeni bilan mukofotlangan. 

Ustoz turmush oʻrtogʻi Farogʻat aya bilan toʻrt nafar farzandni tarbiyalab 

voyaga yetkazdi. Oʻqitdi. Oliy maʼlumot olishlariga zamin yaratdi. Hozirda ular 

respublikamizning fan, taʼlim, iqtisodiyot kabi turli jabhalarida mehnat qilmoqdalar. 

“Danagidan magʻzi shirin” nevaralar ham sport, fan sohalarida qoʻlga kiritayotgan 

yutuqlari bilan bobosiyu buvisini xursand qilib kelishmoqda.   

 

 

       
 


